
Aappassaaneerinninneq 

 

Aallarniutigalugu Naalakkersuisut qujassutigissavaat Kultureqarnermut, Ilinniartitaanermut, 

Ilisimatusarnermut Ilageeqarnermullu Ataatsimiititaliap isumaliutissiissutaa.  

 

Naalakkersuisut iluarisimaarlugu maluginiarpaat Ataatsimiititaliap pingaarnertigut siunnersuut 

ilalersormagu.  

 

Ataatsimiititaliap isumaliutissiissummini ilutigisaanik Naalakkersuisut qinnuigai siunnersuutip 

aappassaaneerneqarnissaanut atatillugu allannguutissamik siunnersuuteqaqqullugit. 

Ataatsimiititaliap ilaatigut maluginiarpaa ilinniagaqartut ullumikkut ilinniartutut inissamik 

tunineqarsinnaasut, naak immaqa assersuutigalugu inimik allamik atugassaqaraluarlutik, 

ilinniartutut inigisaminnik atugassiissutaareersumik 1. august 2020-miit annaasaqassasut, 

piffissamut ikaarsaariarfiusussamut aalajangersagaqannginnera pissutigalugu. 

Tamatumunngalu atatillugu innersuunneqarpoq inatsisip akuersissutigineqarneratigut 

ilinniartut ineqarfianni ineqartunut atugassarititaasutut aallaaviusut allannguuteqassasut, 

malittarisassarlu pineqartoq utimoortumik atortitsinertut isikkoqarsinnaasoq. Tamannalu 

aallaavigalugu ataatsimiititaliap Naalakkersuisut qinnuigai siunnersuutip 

aappassaaneerneqarnissaanut atatillugu allannguutissatut siunnersuuteqaqqullugit.  

 

Ilanngullugulu ataatsimiititaliap kissaatigaa ineqarnermut akiliutaalerumaartut 

annertussuserisinnaasaat qulaajarneqarsimanerussasut, aamma atuinerup kingunerisaanik 

akiliuteqartalernissaq eqqarsaatigalugu. Tamannalu tunuliaqutaralugu ataatsimiititaliap 

kissaatigisimavaa siunnersuummi pisinnaatitsissutissaq ineqarnermut akiliummik 

aalajangersaasalernissamut peerneqassasoq.  

 

Tamatuma saniatigut ataatsimiititaliap nalunaarpaa tamanna isigineqassanngitsoq siunissami 

isertitanik tunngavilimmik ineqarnermut akiliummik aalajangersaasalersinnaanerup 

itigartinneqarneratut, imaluunniit allatut ineqarnermut akiliummik 

aalajangersaasalersinnaanermik itigartitsinertut, soorluttaaq tamanna aamma atuuttoq 

atuinermik tunngavilimmik siunissami akiliuteqartalersinnaaneq eqqarsaatigalugu.  

 

Ataatsimiititaliallu tamatumunnga ilassutitut aamma nalunaarpaa 

tunuarsimaarfigineqanngitsoq oqaloqatigiissutigineqarsinnaammat siunissami Naalakkersuisut 

ineqarnermut akiliummik aalajangersaasalersinnaanerata oqaloqatigiissutigineqarsinnaanera, 

tamatumani atuinermik tunngavilimmik akiliuteqartalersinnaaneq ilanngullugu, nalilersuinerit 

maanna ingerlanneqartut apeqqummik pisariaqartumik qaammarsaasussat 

naammassereeriarpata.  

 

Naalakkersuisut tamanna tunuliaqutaralugu ataatsimiititaliap oqaaseqaatai tusaatissatut tiguaat, 

allannguutissatullu siunnersuut suliarineqarluni, ataatsimiititaliap isumaliutissiissummini 

nalunaarsugai tunngavigalugit.   

 

Taamatut oqaaseqarluta Naalakkersuisut inassutigissavaat siunnersuut 

pingajussaaneerneqarnissamut ingerlaqqissasoq, allannguutissatut siunnersuutit 

akuersissutigineqarnissaat siunnerfigalugu.  

 

 


